
რეზონანსი

მთავრობა უცხოელებს რეგულაციებს ურთულებს - მუდმივი ნებართვისთვის ვადა 6-იდან 10 წლამდე იზრდება (რეზონანსი)

ავტ. ნინო ქეთელაური

სტატიის თანახმად, საქართველოში არალეგალური მიგრაციის პრევენციის მიზნით კანონი მკაცრდება. მთავრობის მიერ წარმოდგენილი ცვლილებების მიხედვით, ქვეყანაში მუდმივი ცხოვრების ნებართვის მოსაპოვებლად უცხოელი არა 6, არამედ 10 წლის განმავლობაში უნდა ცხოვრობდეს. 
გამოცემა ციტირებს პრემიერ-მინისტრის განცხადებას, რომლის თანახმად, აღნიშნული ცვლილებების შემუშავების მიზეზი უცხო ქვეყნის ზოგიერთი მოქალაქის მხრიდან, არსებული რეგულაციების არაკეთილსინდისიერად გამოყენებაა. 

უსაფრთხოების ექსპერტების შეფასებებით, კანონის გამკაცრება არა თუ დროული, არამედ, დაგვიანებულიცაა. მათი თქმით, მთავრობას ზომები გაცილებით ადრე რომ მიეღო, ქვეყანაში ის პრობლემები არ გაჩნდებოდა, რომლის წინაშეც დღეს დგას.
ექსპერტი უსაფრთხოების საკითხებში ნიკა ლალიაშვილი აცხადებს, რომ კანონის გამკაცრება დადებით შედეგს გამოიღებს, თუმცა, ის უფრო ადრე უნდა მიეღოთ. მისი სიტყვებით: „მალევე რომ გაგვემკაცრებინა ზომები, ამ მდგომარეობაში არ ჩავვარდებოდით. რაც უფრო მარტივი იქნება მიგრაციის კონტროლი, მით უფრო გაუადვილდება საქმე სპეცსამსახურებსაც და ყველა იმ უწყებას, ვისაც ჩვენი ქვეყნის უსაფრთხოებაზე ზრუნვა აკისრია”, - აცხადებს ლალიაშვილი.

"რას გვიზამს ივანიშვილი?" - დაქუცმაცებული "ოცნება" უფროსის გამოსვლის მოლოდინში (რეზონანსი)
ავტ. ეკატერინე ბასილაია

სტატიაში ნათქვამია, რომ დღეს "ქართული ოცნება" მთაწმინდის პარკში მე-5 ყრილობას გამართავს, სადაც ბიძინა ივანიშვილს პარტიის თავმჯდომარის პოსტზე ხელმეორედ აირჩევენ.
ექსპერტი რამაზ საყვარელიძის განცხადებით, ივანიშვილის დაბრუნებით შიდა გარჩევები დასრულდება და ახლა ყველა მხარე იმის მოლოდინშია, რა განაჩენს გამოიტანს იგი.

ნიკა ჩიტაძე მიიჩნევს, რომ ივანიშვილის დაბრუნების შემდეგ პარტიის შიგნით დაპირისპირებული ჯგუფები ბრალდებებს გუნდის შიგნითაც შეწყვეტენ და ახლა ყველა იმაზე გადაერთვება, რომ ივანიშვილს რამენაირად მოაწონონ თავი, რათა მომავლის სიის მიღმა არ დარჩნენ.

პოლიტოლოგების ვარაუდით, ყრილობაზე ბიძინა ივანიშვილის გამოსვლის ტექსტში კრიტიკა არ იქნება, მიუხედავად იმისა, რომ მისი პოლიტიკაში დაბრუნება უკვე არის მმართველ გუნდში არსებული დიდი პრობლემების აღიარება.
ნიკა ჩიტაძე: „ის იტყვის, რომ აუცილებელია წარმატებული რეფორმების კიდევ უფრო დაჩქარება და მიღწევების გაორმაგება, რის გამოც დაბრუნდა. ის, რა თქმა უნდა, არ აღიარებს შეცდომებს "ოცნების" მმართველობის დროს“.
რამაზ საყვარელიძის განცხადებით, რას იტყვის ყრილობაზე ივანიშვილი, ამაზე წინსწრებით საუბარი რთულია, თუმცა თუნდაც ის ნარატივი, რომ პარტიის გაძლიერებაა საჭირო და ამიტომ დაბრუნდა, უკვე ნიშნავს, რომ იყო პარტიის დასუსტების ნიშნები და მას გაძლიერება სჭირდება. ამიტომაც, მისი თქმით, "ქართული ოცნების" მხრიდან მტკიცება, რომ პრობლემა არ არის, ღიმილის მომგვრელია.
მისივე თქმით, ივანიშვილის დაბრუნება ცვლილებების გატარების სურვილია, მაგრამ არა სადამსჯელო ოპერაციით, არამედ სიტუაციის შეცვლის მიზნით. ექსპერტი ელოდება, რომ პოლიტსაბჭოს ფორმირების შედეგ საკადრო გადაადგილებები განხორციელდება მთავრობაშიც და პარლამენტშიც.

ხუხაშვილი: "ოცნების" ამბიციურ ახალგაზრდებს ივანიშვილის დაბრუნება ძალიან არ მოსწონთ (რეზონანსი)

ავტ, ეკატერინე ბასილაია

ინტერვიუ გია ხუხაშვილთან.

ექსპერტი გია ხუხაშვილი გამოცემას ბიძინა ივანიშვლის პოლიტიკაში დაბრუნების თემაზე ესაუბრება, მისი განმარტებით, „ქართული ოცნების“ პარტიულ ელიტას ივანიშვილის დაბრუნება ძალიან არ მოსწონს, განსაკუთრებით, იმ ამბიციურ ახალგაზრდებს, რომლებმაც იფიქრეს, რომ ქვეყანა გადაიბარეს და უამრავი შეცდომა დაუშვეს. 
ხუხაშვილი არ ფიქრობს, რომ პარტიის ყრილობაზე ბიძინა ივანიშვილი საზოგადოების წინაშე საკუთარი გუნდის კრიტიკით წარდგება: „პრობლემები რომ არსებობს, მისი დაბრუნებით ეს ირიბად უკვე არის აღიარებული იმიტომ, რომ სხვა შემთხვევაში ის არ დაბრუნდებოდა და ეს ნათქვამი აქვს,  მაგრამ არ მგონია, რომ ამ საკითხებზე ივანიშვილმა ყრილობის დღეს დეტალურად ისაუბროს.“
ექსპერტის განცხადებით, ივანიშვილის დაბრუნება პარტიაში ყველაფერს დაალაგებს და დისციპლინა აღდგება. მისივე ინფორმაციით, პარტიულ ელიტას ბიძინა ივანიშვილის დაბრუნება ძალიან არ მოსწონს, რადგან სახლობანას თამაშობდნენ და ახლა რეალურად მუშაობა მოუწევთ. რესპონდენტი ასევე ამბობს, რომ ამ პოლიტიკური ძალის ერთადერთი შემკვრელი და საყრდენი ბიძინა ივანიშვილია. 

ხუხაშვილი მიზანშეწონილად არ მიიჩნევს შიდა პარტიული დისციპლინის დოკუმენტის მიღებას და თვლის, რომ პარლამენტის მოქმედ თავმჯდომარეს საკმარისი ავტორიტეტი უნდა ჰქონდეს იმისთვის, რომ დეპუტატებმა ყური დაუგდონ და დაუჯერონ. ექსპერტი დასძენს, რომ ბიძინა ივანიშვილს საკმარისზე მეტი გავლენა აქვს იმისთვის, რომ შიდა არეულობას ბოლო მოუღოს.

სოსო ცისკარიშვილი: არის საშიშროება, რომ პრეზიდენტის სასახლე 2 ლარად გაყიდონ (რეზონანსი)

ავტ. ნინო ქეთელაური
ექსპერტი სოსო ცისკარიშვილი მიიჩნევს, რომ ქართულ პოლიტიკაში ჩართვა საფრთხის შემცველია. მას უჭირს პროგნოზის გაკეთება, თუ როგორ განვითარდება მოვლენები მმართველი პარტიის პოლიტსაბჭოს ყრილობის შემდეგ.
რაც შეეხება საპრეზიდენტო არჩევნებს და ბოლო დროს წამოწეულ თემას, თუ რომელ რეზიდენციას დაიკავებს მომავალი პრეზიდენტი, ცისკარიშვილის განმარტებით, ის დარწმუნებულია, რომ მალე პრეზიდენტის დღევანდელი სასახლე აღარ იარსებებს. 
„ამ თემაზე ღიად საუბრისგან თავს შევიკავებ, მაგრამ ვთხოვ თბილისის მერს, რომ მისი წინამორბედისგან განსხვავებით, რომელმაც თავისუფლების მოედანი 1 ლარად გაყიდა, 2 ლარად არ გაასხვისოს პრეზიდენტის სასახლე.“ - ამბობს ექსპერტი და აქვე დასძენს, რომ ამის რეალური საფრთხე არსებობს. 
ექსპერტი გამოცემასთან ინტერვიუში გამოთქვამს ეჭვს, რომ საქართვლოში ნარკოტიკული საშუალებების შემომტანებს და გამსაღებლებს კონკრეტული პირები იცავენ სამართლებრივი პროცესისგან. მისივე თქმით, შესაბამისი ინსტიტუტები, რომლებსაც ევალებათ, რომ აკონტროლონ ქვეყანაში ნარკოტიკის შემოტანა, საკუთარ მოვალეობას არ ასრულებენ. 
"გერმანია მხოლოდ დასაწყისია. ქართველი ემიგრანტების გამოძევებას სხვა ქვეყნებიც დაიწყებენ" - სოსო ცინცაძე (რეზონანსი)

ავტ. თიკო ოსმანოვა

სტატიის მიხედვით, ევროპაში მყოფ ქართველ ემიგრანტებთან შეუპოვარი ბრძოლა, გერმანიასთან ერთად, შესაძლოა, შვედეთმა და ისლანდიამაც დაიწყოს. პოლიტოლოგი სოსო ცინცაძის თქმით, გერმანია დასაწყისია და მას აუცილებლად სხვა ქვეყნებიც მიბაძავენ.
ექსპერტი ფიქრობს, რომ ამ მხრივ ვითარება სირიის ომის შემდეგ გართულდა. მისივე ვარაუდით, გერმანიის შემდეგ ქართველებს გამოუშვებენ შვედეთიდან და ისლანდიიდან, რუსეთში მცხოვრებ ქართველებს კი ანალოგიური საფრთხე არ ემუქრებათ.

გუგული მაღრაძე: "ჭარბ წონაზე არანაირი რეგულაციები არ იგეგმება... უამრავ სისულელეს ავრცელებენ" (რეზონანსი)

ავტ.თიკო ოსმანოვა

პარლამენტის დეპუტატი გუგული მაღრაძე მოწევის აკრძალვასა და ჭარბწონიანობასთან დაკავშირებით ბოლო დღეებში საზოგადოებაში ატეხილ აჟიოტაჟს ეხმაურება და ჟურნალისტებს მოუწოდებს, მისი მისამართით შეურაცხმყოფელ და გადაუმოწმებელ ინფორმაციას ნუ ავრცელებენ. მისი თქმით, ჭარბწონიანობა საზოგადოებრივი ჯანდაცვის ერთ-ერთი მნიშვნელოვანი გამოწვევაა, ხოლო საზოგადოებრივი თავშეყრის ადგილებში სიგარეტის მოწევის აკრძალვა საქართველოსთვის და მისი საზოგადოებისთვის წინგადადგმული ნაბიჯი.
დეპუტატი წუხს, რომ თამბაქოს კონტროლის შესახებ კანონის ამოქმედების შემდეგ, მას ბევრი უსიამოვნო და შეურაცხმყოფელი გამონათქვამი დაბრალდა, მათ შორის კონტექსტიდან ამოგლეჯილი მოსაზრება.
მაღრაძე მასმედიის წარმომადგენლებს მოუწოდებს, მოსახლეობის ჯანმრთელობასთან დაკავშირებულ საკითხებს საქილიკოდ ნუ გახდიან.

ერთადერთ საცხოვრებელს ბანკში ვეღარავინ ჩადებს / "მთელი ჩვენი საბანკო-საფინანსო სისტემა გადაიქცა ერთ დიდ ლომბარდად" (რეზონანსი)

ავტ. თამუნა მუკბანიანი

სტატიის თანახმად, ეროვნული ბანკი ახალი რეგულაციის პროექტს ამზადებს, რომლის მიხედვითაც, პირი, რომელსაც ერთზე მეტი საცხოვრებელი არ ექნება, უძრავი ქონებით უზრუნველყოფილი სესხის აღებას ვეღარ შეძლებს. ინიციატივას დადებითად აფასებს საფინანსო სფეროს სპეციალისტების ნაწილი, ნაწილი კი სესხებზე ხელმისაწვდომობის გართულებაზე საუბრობს. 
ანალიტიკოსი მერაბ ჯანიაშვილი ახალი რეგულაციის შემოღებას მიესალმება. მისი თქმით, დღემდე არსებული პრაქტიკა ხელს უწყობდა იმას, რომ საკრედიტო ორგანიზაციები ორიენტირებული იყვნენ კლიენტის გადახდისუუნარობაზე, რადგან ამ შემთხვევაში მეტ მოგებას იღებდნენ. მისი თქმით, ახალი რეგულაცია უნდა შეეხოს როგორც ლომბარდებს, ასევე კომერციულ ბანკებსაც. 

ახალგაზრდა ფინანსისტთა და ბიზნესმენთა ასოციაციის ვიცე-პრეზიდენტ ზურაბ კუკულაძის აზრით, ყველაზე მნიშვნელოვანი ფაქტორი უნდა იყოს კლიენტის გადახდისუნარიანობა და შემოსავლის დაუდასტურებლობის შემთხვევაში სესხი არ უნდა გაიცემოდეს, თუნდაც მის სახელზე რამდენიმე სახლი იყოს რეგისტრირებული. მისივე თქმით, რეგულაციის არარსებობამ მარტივად მისაწვდომი გახადა სესხები, რომლის დაბრუნების შესაძლებლობაც მომხმარებელს აღარ აქვს, ამიტომაც მთელი საბანკო-საფინანსო სისტემა ლომბარდად გადაიქცა.
"საზოგადოება და ბანკების" საბანკო პროდუქტების ექსპერტ ანი ალიბეგაშვილი კი იმედოვნებს, რომ ეს შეზღუდვა არა მხოლოდ კომერციულ საბანკო სისტემას, არამედ სალომბარდე ტიპის სესხებსაც შეეხება.

დენის სიძვირით საქართველო რეგიონის ლიდერთა შორისაა (რეზონანსი)

ავტ. მარი ჩიტაია

გამოცემის ცნობით, კომუნალური გადასახადების სიდიდით საქართველო რეგიონში ერთ-ერთ ლიდერია, განსაკუთრებით თვალში საცემია დენის ტარიფი.
ენერგეტიკოსი გია არაბიძე ამბობს, რომ დენის გადასახადი ქვეყნისთვის პრობლემად დარჩება დიდხანს, სანამ ალტერნატიული რესურსები არ მოინახება. რაც შეეხება მოსახლეობის კომპონენტს, ბარამიძის განმარტებით, მათთვის არსებული გადასახადი იმდენად მძიმეა, რომ მისი მცირედი გაძვირებაც კი არსებობის საშუალებას არ მისცემს ხალხს, რადგან შემოსავალი არ მატულობს. მისი ვარაუდით, გაძვირების შემთხვევაში დენის გადასახადის სიდიდით საქართველო, სავარაუდოდ, მეორე ან მესამე ადგილზე აღმოჩნდება რეგიონში.

სპეციალისტების ნაწილი ბაზრის მონოპოლიაზე საუბრობს. ეკონომისტ სოსო სიმონიშვილს მიაჩნია, რომ სავსებით შესაძლებელია, ბაზარზე მეტი მოთამაშე იყოს როგორც წყლის, ასევე ელექტროენერგიისა და გაზგამანაწილებელი კომპანიების სახით.
მისივე სიტყვებით: „დენზე, გაზზე და ასევე ძალიან ბევრ საქონელზეც, სადაც არ უნდა გაიხედო, მონოპოლიური ფასებია. ფასს ახლა ეს მონოპოლისტი კომპანიები ადგენენ უმაღლეს ორგანოებთან შეთანხმებით. რამდენიც უნდა იანგარიშოს სემეკმა და რა გადაწყვეტილებაც უნდა მიიღოს, ფაქტია, რომ ტარიფი არის მონოპოლიური.“ - ამბობს რესპონდენტი და დასძენს, რომ საქართველოს აქვს ვალდებულება, მონოპოლისტი კომპანიები, როგორიცაა, მაგ. "ყაზტრანსგაზი", დაშალოს და დემონოპოლიზაცია მოახდინოს, თუმცა, ამას ჯერჯერობით არ აკეთებს. 
სად ქრება გარემოვაჭრეებისთვის ჩამორთმეული საქონელი? / ზედამხედველობის სამსახურში ამბობენ, რომ კონფისკაციის შემდეგ პროდუქციას საქველმოქმედო მიზნით იყენებენ (რეზონანსი)

ავტ. ნათია ლომიძე

სტატიაში ნათქვამია, რომ გარევაჭრობის აკრძალვის შემდეგ ჯარიმების ოდენობა გაიზარდა, თუმცა მოსახლეობის დიდი ნაწილი, რომლისთვისაც ქუჩაში ვაჭრობა ერთადერთი შემოსავალია, კლავ ძველ ადგილზე რჩება და საარსებო მინიმუმის მოპოვებას განაგრძობს.
მეტროსადგურ "დელისთან" მყოფი გარემოვაჭრეები თბილისის მერიის ზედამხედველობის სამსახურის მუშაკებს პროცედურების დაცვის გარეშე მათი საქონლის მითვისებაში ადანაშაულებენ. მათ უფლებადამცველ ლაშა ჩხარტიშვილთან ერთად აქციაც გამართეს.

ფაქტზე არ საუბრობენ ზედამხედველობის სამსახურში. მათ "რეზონანსთან" ყურადღება გაამახვილეს, რომ ჩამორთმეული საქონელი ხმარდება ქველმოქმედებას, ხოლო თავად გარემოვაჭრეებს კანონის ფარგლებში მოქმედებისკენ მოუწოდეს.

ლეიბორისტული პარტიის წარმომადგენელი გიორგი გუგავა გარემოვაჭრეების შევიწროების ფაქტებზე ამახვილებს ყურადღებას. მისი თქმით, როდესაც მოვაჭრეს აჯარიმებს შესაბამისი სამსახურის წარმომადგენელი, მისი კუთვნილი საქონელი არ უნდა მიითვისოს.

ახალი თაობა

კახა კალაძე თავისი გუნდით „ქართულ ოცნებას“ დატოვებს“ / გიორგი ახვლედიანი: „ივანიშვილმა კობახიძეს და მდინარაძეს ჯერ გადაუარა, მერე კი პოლიტსაბჭოში დატოვა (ახალი თაობა)

ავტ. შორენა მარსაგიშვილი

ინტერვიუ გიორგი ახვლედიანთან.

„დემოკრატიული მოძრაობის“ ერთ-ერთი ლიდერი გამოცემასთან ინტერვიუში საუბრობს ბერა ივანიშვილის მიერ გავრცელებულ ვიდეო-კლიპზე, სადაც ის ქართველ მაღალჩინოსნებს აკრიტიკებს. ახვლედიანის შეფასებით, ივანიშვილები ფიქრობენ, რომ ქვეყანაში არსებული ვითარების გამო პასუხისმგებლობა თავად არ ეკისრებათ და ყველაფერში დამნაშავე არიან ხელისუფლების წარმომადგენლები.
რესპონდენტი საუბრობს მმართველ გუნდში მომხდარ შიდა დაპრისპირებაზეც და აცხადებს, რომ ერთმანეთთან მოდავე ორ მხარეს ვეღარაფერი შეარიგებს და დღეს არსებული სიმშვიდე მხოლოდ ფორმალურია. მისივე თქმით, ბიძინა ივანიშვილმა ახალგაზრდების გუნდის გაკრიტიკებით გუნდში უფრო მეტი დაბნეულობა შეიტანა. 
ახვლედიანის ინფორმაციით, ივანიშვილმა დახურულ შეხვედრაზე მამუკა მდინარაძეს კითხა, თუ საიდან მოხვდა ის იქ, ირაკლი კობახიძეს და კახა კალაძეს კი მკაცრი შენიშვნები მისცა, რამაც ე.წ. „ძველებს“ იმედი ჩაუსახა, თუმცა, პოლიტსაბჭოს ახალი შემადგენლობის დასახელების შემდეგ პარტიის ძველ წევრებსაც გაუქრათ ივანიშვილის მხარდაჭერის იმედი. 
ახვლედიანი ამბობს, რომ საპრეზიდენტო არჩევნების შემდეგ მმართველ გუნდში დაპირისპირება განახლდება და ივანიშვილს მათთან დამშვიდობება მოუწევს. მისივე პროგნოზით, „ქართულ ოცნებას“ დატოვებენ კახა კალაძე და ირაკლი კობახიძე და 2020 წელს ხელისუფლებაში ბიძინა ივანიშვილთან ერთად მოსვლისთვის მოემზადებიან. 

„ივანიშვილი „ოცნების“ რეანიმირებისთვის ბრუნდება“ (ახალი თაობა)
ავტ. ნათია ხურცილავა

ინტერვიუ კონსტანტინე გამსახურდიასთან. 

ოპოზიციონერი პოლიტიკოსი კონსტანტინე გამსახურდია გამოცემასთან საუბრისას ქვეყანაში მიმდინარე მოვლენებს აფასებს. მისი განმარტებით, „ქართულ ოცნებაში“ დაწყებული იყო რღვევის პროცესი და ბიძინა ივანიშვილი არა ზოგადი პოლიტიკური გარემოს გასაუმჯობესებლად, არამედ პარტიული კრიზისის აღმოსაფხვრელად, მისი რეანიმირებისთვის დაბრუნდა:
„თუ გახსოვთ, „შუა უნდა გაიკრიფოს“, ეს ფორმულა როგორ ამუშავდა და როგორ შავ-თეთრ ფერებში გადაწყდა ყველაფერი. მე ვფიქრობ, რომ სწორედ ამის შესანარჩუნებლად ბრუნდება ივანიშვილი“ - ამბობს რესპონდენტი. 
გამსახურდია დარწმუნებულია, რომ შემდეგი მთავრობა აუცილებლად იქნება კოალიციური, თუმცა, ის გულისხმობს კლასიკური ტიპის კოალიციას და არა ბიძინა ივანიშვილის მიერ შეკრულ გუნდს.  პოლიტიკოსის განმარტებით, „ქართულ ოცნებას“ მოუწევს მასთან მწვავედ დაპირისპირებულ ძალასთან კოალიციის შექმნა და მთავრობის ფორმირება. 

რაც შეეხება საპრეზიდენტო არჩევნებს და მომავალ პრეზიდენტის რეზიდენციას, გამსახურდია ელის, რომ არჩევნებში ბიძინა ივანიშვილის მიერ დასახელებული კანდიდატი გაიმარჯვებს, რეზიდენცია კი ორბელიანების სასახლეში გადაინაცვლებს, რომელიც, მისი მოსაზრებით, პრეზიდენტის ოფისის განთავსებისთვის შეუფერებელია.   

სოფო ხორგუანი: 2020 წლის არჩევნები „ქართული ოცნებისთვის“ პრობლემური არ იქნება“ (ახალი თაობა)

ავტ. ნონა ცაბაძე

ინტერვიუ სოფო ხორგუანთან.

უფლებადამცველი სოფო ხორგუანი გამოცემასთან საპრეზიდენტო არჩევნების თემაზე საუბრისას აღნიშნავს, რომ არ აქვს მნიშვნელობა, ვის დაასახელებს საპრეზიდენტო კანდიდატად მმართველი პარტია, ან დაასახელებს თუ არა ვინმეს, რადგან მათ აქვთ ყველაზე დიდი პოლიტიკური და ადამიანური რესურსი და არჩევნები უთუოდ დასრულდება მმართველი გუნდის გამარჯვებით.
ხორგუანის თქმით, საზოგადოებას ახსოვს ბიძინა ივანიშვილის არაერთი წარმატებული საქმე და შესაბამისად, გარდაუვალია ისიც, რომ იგი მოახერხებს პარტიაში წესრიგის დამყარებას, რასაც მოყვება 2020 წლის საპარლამენტო არჩევნებში კვლავ „ქართული ოცნების“ გამარჯვება. 

რაც შეეხება საზოგადოებაში არსებულ ნიჰილისტურ განწყობას, რესპონდენტი ადასტურებს, რომ ხალხი იმედგაცრუებულია, თუმცა, ამას იმით ხსნის, რომ მათ გადაჭარბებული მოლოდინები ჰქონდათ. ხორგუანი დასძენს, რომ მმართველმა პარტიამ უნდა შეძლოს საზოგადოებასთან კომუნიკაციის დამყარება და მათი შემორიგება. 

მამუკა ტუსკაძე: „საკონსტიტუციო სასამართლოს სამმა მოსამართლემ პასუხი უნდა აგოს“ / ქვეყანას სააფთიაქო ნარკომანია მოედო (ახალი თაობა)

ავტ. გულიკო ბალაძე

უფლებადამცველი მამუკა ტუსკაძე საქართველოში არსებულ ნარკოპოლიტიკას აფასებს. ის თვლის, რომ საკონსტიტუციო სასამართლოს მოსამართლეებს, რომელთაც გარკვეული საკანონმდებლო ჩარჩო შეუქმნეს ნარკომომხმარებლებს და არსებული პოლიტიკის შემსუბუქების გადაწყვეტილება მიიღეს, პასუხისგებლობა უნდა დაეკისროთ. 
ტუსკაძე შიშობს, რომ პროცესები ერის გენოციდისკენ მიდის და ამას ხელს უწყობენ მოძრაობა „თეთრი ხმაური“, პოლიტიკური ორგანიზაცია „გირჩი“ და სხვ. 

ტუსკაძე ასევე ამბობს, რომ პოლიციას უჭირს სააფთიაქო ნარკომანიის კონტროლი, შესაბამისად, ბაზარზე თავისუფლად იყიდება გარკვეული მედიკამენტები, რომელთა მიღების შედეგადაც ადამიანები დეგრადირდებიან. რესპონდენტი არსებული ვითარებიდან გამოსავალს ნარკომომხმარებლების აღრიცხვაში და კომპლექსური მკურნალობის კურსების დაწყებაში ხედავს. 

